
Ársfjórðungsskýrsla græna plansins - fyrsti ársfjórðungur 2021 

Lögð er fram til kynningar ársfjórðungsskýrsla Græna plansins fyrir janúar til mars 2021. 

Græna planið var samþykkt í borgarstjórn 15. desember 2021. Græna planið er sóknaráætlun 
Reykjavíkurborgarsem dregur saman á einn stað helstu lykilverkefni og grænar fjárfestingar í 
borginni á komandi 10 árum. 

Græna planið er byggt á hugmyndafræði sjálfbærni og er framtíðarsýn um borgarsamfélag 
sem einkennist af heilnæmu umhverfi, jöfnum tækifærum og öflugu atvinnulífi sem gengur 
ekki á náttúruauðlindir.

Lykilvíddir græna plansins eru þrjár; efnahagsleg, samfélagsleg og umhverfisleg en sjálfbærni 
næst ekki nema tillit sé tekið til allra þriggja þátta. Græna planið er umfangsmikið og í því eru 
tilgreindar lykilstefnur, aðgerðir og áætlanir undir hverri vídd. Þá voru settar fram 
forgangsaðgerðir í aðgerðaáætlun Græna plansins fyrir árið 2021.

Í þeim tilgangi að gefa greinargóða mynd af framgangi mála við innleiðingu Græna plansins 
er fyrirhugað að leggja ársfjórðungslega fyrir borgarráð stöðuskýrslu þar sem farið er yfir 
stöðu helstu verkefna, einkum m.t.t. til forgangsverkefna fyrir árið 2021.

Dagur B. Eggertsson

Hjálagt:
Ársfjórðungsskýrsla græna plansins - fyrsti ársfjórðungur 2021.

1 Inngangur 
Borgarstjórn ákvað á fundi sínum 2. júní 2020 að unnin yrði langtímaáætlun um fjármál 
og fjárfestingu Reykjavíkurborgar, Græna planið, byggt á hugmyndafræði sjálfbærni, 
sem legði fram skýra framtíðarsýn um blómstrandi og kolefnishlutlaust borgarsamfélag 
þar sem allir geta fundið sér tilgang og hlutverk.  

Græna planið var samþykkt í borgarstjórn 15. desember 2021. Græna planið er 
sóknaráætlun Reykjavíkurborgar sem dregur saman á einn stað helstu lykilverkefni og 
grænar fjárfestingar í borginni á komandi 10 árum.  

Græna planið er viðbragð við þeim efnahagslegu áföllum sem kórónaveirufaraldurinn 
hefur haft í för með sér en ekki síður framtíðarsýn sem felur í sér blómlegri og grænni 
borg jafnra tækifæra fyrir alla borgarbúa.  

Græna planið er framtíðarsýn um borgarsamfélag sem einkennist af heilnæmu 
umhverfi, jöfnum tækifærum og öflugu atvinnulífi sem gengur ekki á náttúruauðlindir.   

Lykilvíddir græna plansins eru þrjár; efnahagsleg, samfélagsleg og umhverfisleg en 
sjálfbærni næst ekki nema tillit sé tekið til allra þriggja þátta.   

Í aðgerðaáætlun Græna plansins 2021 er að finna stefnur, áætlanir og aðgerðir fyrir 
árið 2021. Fyrirhugað er að leggja ársfjórðungslega fyrir borgarráð stöðuskýrslu þar 
sem farið er yfir stöðu helstu verkefna, einkum m.t.t. til yfirlits í viðauka við skýrslu um 
Græna planið þar sem sett var fram yfirlit yfir stefnur, áætlanir og aðgerðir sem yrðu í 
forgangi árið 2021. Nánari upplýsingar má sjá á heimasíðu Græna plansins. 

 

 

https://wp.graenaplanid.reykjavik.is/wp-content/uploads/2020/12/graena-planid-textaskjal-lokautgafa-7.0.pdf
https://wp.graenaplanid.reykjavik.is/wp-content/uploads/2020/12/graena-planid-textaskjal-lokautgafa-7.0.pdf
https://graenaplanid.reykjavik.is/

2 Vaxandi borg  
Þróun atvinnulífs til 2030  
 

 

GRÆNN VÖXTUR 

 

Aðgerðir í fjármálum 

Borgarstjórn hefur í fyrsta sinn sett sér fjármálastefnu og er hún til 10 ára. Þar er að 
finna með heildstæðum hætti þau markmið sem sett hafa verið til að vaxa út úr 
samdrættinum sem fylgt hefur COVID-19 faraldrinum og til að takast á við framtíðina. 
Skilaboð borgarstjórnar eru kröftug viðbrögð gegn atvinnuleysi og samdrætti með 
fjárfestingarátaki til þriggja ára ásamt virkni- og vinnumarkaðgerðum.  

Til að ná markmiðum fjármálastefnu hefur verið sett fram aðgerðaráætlun í 
fjármálum. Þær aðgerðir sem eru tilteknar í aðgerðaráætluninni eru annaðhvort í 
undirbúningi eða þegar hafnar. 

Þann 2.febrúar samþykkti borgarstjórn tillögur að markvissum vinnu- og 
virkniaðgerðum til tveggja ára. Settar hafa verið 460 m.kr. í verkefnið og er markmiðið 
að skapa störf fyrir einstaklinga sem eru á fjárhagsaðstoð eða atvinnuleysisbótum. 
Vænt er þess að ávinningur af vinnumarkaðsaðgerðum muni birtast strax á þessu ári 
og að til lengri tíma leiði aðgerðirnar til minni útgjalda borgarinnar vegna 
fjárhagsaðstoðar. 

Þriggja ára fjárfestingarátak í stafrænni umbreytingu er gríðarlega mikilvægt 
verkefni sem þegar er komið í undirbúning. Starfseiningar og þjónustuþættir 
borgarinnar eru beðin um að líta til þeirra tækifæra sem eru til staðar og velja verkefni 
í ljósi þess ávinnings sem hægt er að ná.  Markmiðið er að ná fram skilvirkari þjónustu, 
stytta boðleiðir og bæta innri ferla borgarinnar. Lögð er áhersla á sókn borgarinnar og 
nútímavæðingu í rekstri. 

 

Húsnæðis- og úthlutunaráætlun  

Á fyrstu þremur mánuðum ársins samþykkti byggingarfulltrúi áform um uppbyggingu á 
348 íbúðum í Reykjavík. Þá var úthlutað 12 lóðum þar sem byggja má 242 íbúðir. Þar 
til viðbótar voru gerðir uppbyggingarsamningar á reitum þar sem byggja má 890 íbúðir. 
Í fyrsta sinn var útbúin skýrsla sem fór yfir stöðu húsnæðisáætlunar á fyrsta 
ársfjórðungi sem stóreykur upplýsingarflæði til ýmissa hagaðila. Vegna góðs gangs í 

Í Reykjavík er kraftmikið, samkeppnishæft 
borgarsamfélag og frjósamur jarðvegur fyrir 
skapandi hugmyndir sem laðar fólk að til 
búsetu, heimsókna og athafna 

úthlutun er áætlað að úthlutunaráætlun verði uppfærð samhliða því að skýrsla næsta 
ársfjórðungs verður gefin út.  

Efnahagsvídd Græna plansins felst meðal annars í því að í borginni byggist árlega upp 
1.000 íbúðir og þar af 250 íbúðir á vegum húsnæðisfélaga. Borgin hefur auglýst eftir 
samstarfsaðilum vegna uppbyggingar húsnæðis án hagnaðarsjónarmiða á næstu 
tíu árum og verða niðurstöðurnar notaðar til þess að móta framtíðaráætlun um úthlutun 
lóða í borginni. Bæði getur verið um að ræða aðila sem byggja húsnæði á grundvelli 
stofnframlaga Húsnæðis- og mannvirkjastofnunar en einnig aðila sem vinna utan þess. 

Reykjavík vinnur að því að fjölga grænum þróunarlóðum. Annars vegar  í samstarfi 
við C40, Reinventing Cities. Verið er að þróa lóðir í samkeppni á vegum C-40 í 
Gufunesi og á Sævarhöfða. Verkefnið á Sævarhöfða snýst m.a. um að finna nýtt og 
grænna hlutverk fyrir 40 metra háa turna sem þar eru á fyrrum athafnasvæði Björgunar. 
Þá er verið að þróa lóð á Ártúnshöfða auk lóðar við Lágmúla. Hins vegar hefur verið 
auglýst eftir þróun grænna íbúðalóða á völdum svæðum og gert ráð fyrir að 
áhugasamir uppbyggingaraðilar gefi sig fram og verði valdir að undangengu valferli. 
Þá tekur Reykjavíkurborg þátt í nýrri alþjóðlegri samkeppni á vegum C40 Reinventing 
Cities sem býður nú háskólanemum að þróa svæði eða stórar lóðir í borgum sem taka 
þátt í samstarfi C40.   

Þróun á næsta áfanga Gufuness sem þorp skapandi greina er hafin og hefur borgin 
kallað eftir hugmyndum frá áhugasömum aðilum sem vilja taka þátt í uppbyggingu 
næsta áfanga hverfisins. Innan nokkurra ára er búist við að íbúafjöldi þess verði vel á 
annað þúsund manns og auglýsir borgin fasteignir til sölu í hverfinu til að stuðla 
skapandi atvinnustarfsemi. 

 

Grænir þekkingarkjarnar 

Samkomulag um þekkingarþorp í Vatnsmýri var formlega endurræst þann 10. mars 
með undirritun samninga í Norræna húsinu. Vinna undir stjórn Íslandsstofu um 
alþjóðlega markaðssetningu svæðisins gengur vel. Fyrirhugað er að auglýsa nokkrar 
lóðir og hús í Gufunesi á öðrum ársfjórðung. Þá er búið að gefa út lýsingu fyrir 
athafnasvæði við Hólmsheiði.   

 

Markaðsátak í ferðamálum 

Undirbúningi markaðsátaks Reykjavíkur í ferðamálum erlendis er lokið. Reykjavík er 
kynnt í gegnum samfélagsmiðla og samstarfsverkefni undir nýjum merkjum til að 
styrkja sjálfstæða ímynd borgarinnar og skapa henni skýra sérstöðu. Þá er 
markaðsherferð tilbúin og hefst um leið og aðstæður á mörkuðum leyfa.  

 

  

https://reykjavik.is/frettir/visindathorpid-i-vatnsmyri-verdur-thungamidja-thekkingar

3 Græn borg 
Áratugur aðgerða framundan í umhverfis- og 
loftslagsmálum 

 

 

KOLEFNISHLUTLAUS BORG 

 

Grænn vöxtur í aðalskipulagi og ný aðgerðaáætlun 
í loftslagsmálum 

Tillaga að breytingu á aðalskipulagi Reykjavíkur, Reykjavík 2040, hefur farið í 
forkynningu og verður auglýstur fljótlega. Þar er lýst öflugum vexti borgarinnar inn á 
við, með áherslu á þéttingu byggðar í tengslum við uppbyggingu Borgarlínu. Áherslur 
Græna plansins á loftslagsmál og lýðheilsu eru meðal kjarnaatriða í 
aðalskipulagsbreytingunni. Með tillögunum er hert á framfylgd gildandi stefnu um 
sjálfbæra borgarþróun. 

Tillögur grundvallast einnig á áherslum sem koma fram í ýmsum öðrum samþykktum 
stefnuskjölum Reykjavíkurborgar, s.s. Húsnæðisáætlun, Loftslagsstefnu, Stefnu 
Reykjavíkur um líffræðilega fjölbreytni og taka einnig mið af yfirstandandi stefnumörkun 
í öðrum málaflokkum s.s. gerð Græna plansins. Breytingarnar eru einnig í samræmi 
við meginmarkmið svæðisskipulags höfuðborgarsvæðisins og markmið um 
uppbyggingu Borgarlínu, Loftslagsstefnu ríkisins, áherslur Landsskipulagsstefnu og 
markmið í öðrum stefnuskjölum stjórnvalda á sviði umhverfismála. Tillögurnar ganga 
einnig í takti við heimsmarkmið SÞ. 

Ný aðgerðaáætlun í loftslagsmálum 2021-2025 var samþykkt í borgarstjórn 2. mars 
2021. Þar koma fram fjölmargar aðgerðir en dregnar eru fram helstu 15 aðgerðir og 
sett fram tölusett markmið um að draga úr losun gróðurhúsalofttegunda um 300.000 
tonn CO2 ígilda til ársins 2030.  

 

Drögum úr losun gróðurhúsalofttegunda 

Þegar litið er til þess að draga úr losun gróðurhúsalofttegunda í Reykjavík þá er horft 
til losunar í tvennu lagi. Í fyrsta lagi samfélagsleg losun í Reykjavík og í öðru lagi losun 
frá rekstri og starfsemi borgarinnar. 

Í nýrri aðgerðaáætlun var ákveðið að mæla samfélagslega losun á hverju ári. Hafin er 
vinna við að safna gögnum um þá losun fyrir árið 2020 en samfélagsleg losun var 
417.082 tonn CO2 ígilda árið 2019. Losun vegna starfsemis borgarinnar er talin fram í 
Grænu bókhaldi og var gefið út í apríl samhliða fjárhagsuppgjöri. Í fyrsta sinn síðan 

Reykjavík er blómleg, skemmtileg og heilbrigð 
borg sem verður kolefnishlutlaus árið 2040. 

2015 eykst losun gróðurhúsalofttegunda á milli ára í rekstri Reykjavíkurborgar og er nú 
heildarlosun frá rekstri 2.113 tonn CO2 ígilda en voru 1.831 árið 2019.  

Mörg stór verkefni sem munu draga úr samfélagslegri losun gróðurhúsalofttegunda eru 
hafin:  

• Nýtt skipulag fyrir Elliðaárvog og Ártúnshöfða:  Stefnt er að því auglýsa 
skipulagið samhliða samþykkt á tillögu að breytingu á aðalskipulagi Reykjavíkur, 
Reykjavík 2040. 

• Samkeppni vegna C40 lóða er að komast á lokastig og stefnt að því að leggja 
samkeppnislýsingu fyrir skipulags- og samgönguráð á fyrri helmingi ársins.  

• Borgarlína: Frumdrög fyrir fyrstu framkvæmdalotu, heildstæðar tillögur að 
útfærslu borgarlínuframkvæmda á 14,5 km leið frá Ártúnshöfða að Hamraborg 
voru kynntar í febrúar. Í kjölfar útboðs er búið að velja öflugt hönnunarteymi 
Artelia Group, í samstarfi við verkfræðistofurnar MOE og Hnit og 
arkitektastofurnar Gottlieb Paludan og Yrki arkitekta sem hefur umfangsmikla 
og fjölbreytta reynslu af hönnun innviða fyrir vistvænar hágæða 
almenningssamgöngur. Teymið tekur nú við tillögum sem koma fram í 
frumdrögum og mun útfæra verkefnið nánar fram að framkvæmdum sem hefjast 
árið 2022. Akstur Borgarlínu um innviði fyrstu lotunnar á að hefjast árið 2025. 
Samhliða hönnun er unnið að mati á umhverfisáhrifum, deiliskipulagi og fleiri 
þáttum.  

• Hjólreiðastígar: Drög að Hjólreiðaáætlun Reykjavíkur 2021-2025 voru kynnt í 
skipulags- og samgönguráði í mars og verða tekin til afgreiðslu nú í vor. Þar er 
sett fram stefna um áframhaldandi uppbyggingu Reykjavíkur sem hjólaborgar á 
heimsmælikvarða. Á árinu 2021 er stefnt að uppbyggingu á yfir 7 km af nýjum 
hjólastígum í Reykjavík fyrir um 1,4 milljarða króna af hjólreiðáætlun borgarinnar 
og úr samgöngusáttmála. 

• Orkuskipti: Árið 2020 voru byggðir innviðir fyrir hleðslustöðvar við 160 bílastæði 
í borgarlandi eða á lóðum borgarinnar ætlaðar almenningi og þjónusta við 
rekstur hleðslustöðva boðin út. Veittir voru styrkir til fjöleignarhúsa til 
uppsetningar á hleðslustöðvum fyrir rafbíla og hafa hleðslustöðvar fyrir 960 
íbúðir í fjöleignarhúsum nú verið settar upp en vilyrði um styrk veitt 1.448 
íbúðum. 

• Verið er að undirbúa hirðu á lífrænum eldhúsúrgangi, ákveða gjaldskrá, panta 
tunnur og útbúa kynningarefni. Stefnt er að því að hirðan hefjist í september í 
áföngum eftir hverfum.  

• Hjá Grænum skrefum í starfsemi Reykjavíkurborgar er kynningarátak 
yfirstandandi og hvatt til nýskráninga. Af yfir 350 vinnustöðum 
Reykjavíkurborgar eru 147 vinnustaðir skráðir í Græn skref í lok mars 2021. 

Græn svæði, kolefnisbinding og aðlögun að loftslagsbreytingum 

Græna netið: Undirbúningur vegna framkvæmda við 3. áfanga Græna netsins er 
hafinn og er gert ráð fyrir að gróðursetja á grænum svæðum um alla borg, fjölga 
grænum svæðum og bæta tengingar á milli þeirra. Í sumar verður gróðursettur 
fjölbreyttur gróður, jarðvegur undirbúinn, trjám plantað og gróðursetning á lággróðri 
eins og túlípönum, krókusum og hvítsmára.  

Endurheimt votlendis: Búið er að bjóða út síðasta hluta endurheimtar í Úlfarsárdal 
(af þrem) og verður framkvæmdin í haust.  

Friðlýsing á Blikastaðakró, Grafarvogi og þangfjörusvæði í austanverðum Skerjafirði 
er komin í ferli og er í vinnslu hjá Umhverfisstofnun. 

Til að veita betra aðgengi að heilnæmum útivistarmöguleikum og mætvælum hefur 
Reykjavíkurborg undanfarin ár leigt matjurtagarða til íbúa. Matjurtagarðar hafa verið 
vinsælir og síðan matjurtakassar voru settir upp hefur umsóknum um matjurtagarða / 
kassa fjölgað umtalsvert. Í ár, sem og á síðasta ári eru allir garðar Reykjavíkurborgar í 
leigu og langir biðlistar á hverjum stað.  

4 Borg fyrir fólk 
Þróun borgarsamfélagsins til 2030  

   

ENGIN SKILIN EFTIR 

 

 

 

 

 

 

Unnið er að ýmsum samfélagslegum þáttum til að græna umbreytingin komi öllum 
borgarbúum til góða og tryggi að engin verði skilin eftir.  

Mætum grunnþörfum íbúa um lífsskilyrði og öryggi 

Þegar litið er til þess hvernig grunnþörfum íbúa um lífsskilyrði og öryggi er mætt þá er 
unnið skv. áætlunum í uppbyggingu og viðhaldi húsnæðis, svo sem leikskóla í 
verkefninu Brúum bilið, húsnæði grunnskóla- og frístundastarfs, búsetukjarna fyrir 
fatlað fólk, húsnæði aldraða, húsnæði fyrir heimilislausa o.s.frv.  Ný velferðarstefna 
Reykjavíkur er í samráðsferli. Áframhaldandi innleiðing á menntastefnu og 
frístundastefnu í ferli. Aðgerðaáætlun gegn sárafátækt var gefin út í október 2020 
og framkvæmd komin vel á veg. Aðgengisstefna er í samráðsferli gagnvart notendum 
og hagsmunasamtökum.  

 

Fólk í fyrirrúmi 

Aðgerðir og þjónusta eru skipulögð út frá áhersluþættinum fólk í fyrirrúmi og til að skapa 
jöfn tækifæri fyrir íbúa borgarinnar. Unnið er að því að einfalda stoðkerfi við börn, 
samþætta í eina heild skipan og verklag skólaþjónustu, beita snemmtækri íhlutun og 
draga úr greiningum sem forsendu fjárveitinga. Jafnframt er unnið samkvæmt 
áætlunum við að efla stuðning við börn af erlendum uppruna í skóla- og 
frístundastarfi til að tryggja virka þátttöku þeirra. Markvisst er kallað eftir röddum 
nemenda í Skólapúlsinum og viðhorfi foreldra barna í leikskólum, 
grunnskólum,  frístundaheimilum, hjá dagforeldrum og í skólahljómsveitum. Í 
velferðarþjónustu hefur markvisst verið unnið að því að auka umfang 
notendasamráðs og notendakannana. Lögð er áhersla á að samtal og kannanir séu 
á nokkrum tungumálum til að fá raddir sem flestra.  Þá eru yfirstandandi vinnu- og 
virkniúrræði borgarinnar til að skapa störf og virkniúrræði fyrir þá sem eru 
atvinnulausir eða notendur fjárhagsaðstoðar enda er búist við töluverðu atvinnuleysi 
fram eftir ári. 

 

Í Reykjavík verður græna umbreytingin byggð 
á réttlæti, sanngirni og þátttöku. Íbúar búa við 
öryggi og geta haft jákvæð áhrif á eigið líf og 
annarra í nútíð og framtíð. 

Samtal og þátttaka íbúa 

Hvað varðar samtal og þátttöku íbúa er áfram unnið að því að borgarbúar láti í sér 
heyra og eru lokadrög að lýðræðisstefnu borgarinnar í vinnslu og stefnt að því að þau 
fari í samráðsferli á vormánuðum. Í skóla- og frístundastarfi er lögð áhersla á 
sjálfseflingar-, félagsfærni og lýðræðisverkefni  til að undirbúa börn og unglinga til 
virkrar þátttöku í lýðræðissamfélagi. Markviss og öflug endurskoðun á þjónustuþáttum 
á sér stað út frá notendamiðaðri hönnum og í gegnum stafræna umbreytingu.  

 

Menntun fyrir alla 

Menntun fyrir alla á öllum aldursskeiðum er lykilþáttur í starfsemi borgarinnar. Í upphafi 
árs var hleypt af stokkunum þriggja ára átaksverkefni í snjallvæðingu í skóla- og 
frístundastarfi þar sem er lögð áhersla á þróun kennslu- og starfshátta og valdeflingu 
barna og ungmenna í gengum tækni og sköpun. Börn og unglingar eru bæði í formlegu 
og óformlegu námi í skóla- og frístundastarfi. Á grunni menntastefnu 
Reykjavíkurborgar er unnið að því að öll börn hafi sterka sjálfsmynd, trú á eigin getu 
og nái árangri. Lögð áhersla á fimm grundvallarþætti, félagsfærni, sjálfseflingu, læsi, 
sköpun og heilbrigði. Starfseiningar skóla- og frístundasviðs vinna að þróunar- og 
nýsköpunarverkefnum til að innleiða grundvallarþættina. í velferðarþjónustu stendur 
yfir endurskipulagning á virkniúrræðum þeirra sem fá fjárhagsaðstoð með áherslu 
á heildstæða og einstaklingsmiðaða nálgun og auknu samstarfi við 3ja geirann.  

 

Bætt lýðheilsa 

Áhersla er á bætta lýðheilsu og fara drög að  lýðheilsustefnu Reykjavíkurborgar í 
samráðsferli á vormánuðum. Lögð er áhersla á þátttöku í heilsueflandi leik- og 
grunnskólastarfi og heilsueflandi eldri borgara í samstarfi við Landlæknisembættið. 
Heilbrigði og sjálfsefling eru áhersluþættir í menntastefnu Reykjavíkur og eru fjölmörg 
slík verkefni í gangi í skóla- og frístundastarfi. Fylgst er með líðan barna og unglinga í 
reglubundnum könnunum sem og  könnun á högum og  líðan eldri borgara. 
Reykjavíkurborg gerir árlega könnun viðhorfskönnun meðal starfsfólks þar sem m.a. 
er spurt út í líðan starfsfólks.   Jafnframt eru áætlanir um uppbyggingu og endurbætur 
á íþróttamannvirkum og menningarhúsum í framkvæmd víða um borg í samræmi 
við áherslur á að bæta lífsgæði borgarbúa. 

5 Stoðaðgerðir 
 

Sviðsmynda- og áhættugreiningar 

Í undirbúningi er að vinna sviðsmynda- og áhættugreiningar á þremur 
sjálfbærnivíddum Græna plansins í þeim tilgangi að skilgreina styrkleika, veikleika og 
helstu ógnanir og tækifæri til næstu 10 ára. Fyrirhugað er að halda þrjár vinnustofur í 
lok maí/byrjun júní þar sem fjöldi þátttakenda á hverri vinnustofu verður 15-20 manns. 
Til að undirbúa þessar vinnustofur sem best verður send út drifkraftakönnun á rúmlega 
100 manns þar sem óskað er eftir afstöðu þeirra til þess hvaða drifkraftar það verða 
sem munu ákvarða það hvernig borg Reykjavíkur verður 2035 með tilliti til 
efnahagslegra, samfélagslegra og umhverfislegra þátta. Val á þátttakendum fyrir 
könnunina og vinnustofurnar var unnið af vinnuhópi Græna plansins. 

 

Stafræna umbreytingin 

Stafræna umbreytingin felur í sér að ná fram efnahagslegri jafnt og umhverfisvænni 
hagræðingu í starfsemi borgarinnar á þann hátt að upplýsingatækni sé nýtt á 
skynsaman og upplýstan hátt og verði drifkraftur í allri nýsköpun og endurmótun. 
Tæknilegir grunninnviðir hafa verið styrktir til að undirbúa farveginn fyrir stafrænni 
umbreytingu borgarinnar. Verið er að endurskipuleggja auðlindir til að móta verklag við 
þróun á stafrænum lausnum og innleiðingu þeirra í starfsemina. Hlutverk stafrænna 
leiðtoga inn á hverju sviði mótað og störfin auglýst til umsóknar. 
Upplýsingatækniauðlindir hafa verið styrktar og lagður grunnur að innkaupum fyrir 
grænni upplýsingatæknirekstur. Vinna hafin við tilfærslu á tölvuvélasölum í skilvirkari 
gagnageymslu á borð við græn gagnaver og markviss innleiðing á fjarfundarbúnaði inn 
á starfstöðvar og í hugbúnaðardreifingu.  

 

6 Samvinna við fyrirtæki borgarinnar 
 

Í ársbyrjun voru samþykkt erindisbréf fyrir fjóra starfshópa til að efla samvinnu 
Reykjavíkurborgar við B-hlutafyrirtækin. Í starfshópunum sitja fulltrúar borgarinnar og 
B-hlutafélaganna jafnframt þess sem samráð er við aðra hagsmuna aðila. 
Starfshóparnir eru: 

a. Samstarf um orkuskipti á næstu árum með þátttöku borgarinnar og fyrirtækja 
hennar til að tryggja markviss og góð orkuskipti á næstu árum. 

b. Samstarf um græn innkaup, sjálfbæra og félagslega fjármögnun og önnur 
græn fjármál til að drífa áfram græna planið á næstu árum fyrir Reykjavíkurborg 
og fyrirtæki hennar. 

c. Stefnumótun fyrir Hringrásarhagkerfið í borginni með aðkomu fyrirtækja 
borgarinnar, sem tekur til söfnunar og miðlunar, innkaupa og fráveitna, t.d. 

nýtingu á glatvarma, en einnig langlífi hluta, endurnýtingu og aðgerðir gegn 
plastmengun og matarsóun.  

d. Reykjavík sæki fram og verði ein af kolefnishlutlausum borgum innan EES 
svæðisins 2030 og verði með því sýnidæmi innan Horizon Europe áætlunar 
Evrópusambandsins sem gefur tækifæri til að draga að fjárfestingar og styrkfé 
til metnaðarfullra nýsköpunarverkefna í borginni.  

Vinna starfshópanna gengur samkvæmt áætlun og á fundi formanna þeirra með 
borgarritara í apríl var farið yfir stöðu mála. Stefnt er að því að allir starfshóparnir skili 
tillögum sínum í maí/júní. Þann 14. júní hefur verið boðað til fundar þar sem 
formenn/verkefnastjórar starfshópa Reykjavíkurborgar og B-hlutafélaga á vegum 
Græna plansins kynna tillögur starfshópanna fyrir stýrihóp Græna plansins. 

 

 

7 Innleiðing sjálfbærnistaðla 
 

Til að mæla árangur Græna plansins horfir Reykjavíkurborg til innleiðingar staðla sem 
mæla sjálfbærni. Reykjavíkurborg skrifaði í september 2020 undir samning um að 
innleiða staðalinn ISO 37120, um sjálfbærar borgir og samfélög frá alþjóðlegu 
samtökunum World Council on City Data (WCCD). Staðallinn mælir, umhverfislega, 
efnahagslega og samfélagslega sjálfbærni borgarinnar og styður við innleiðingar borga 
á heimsmarkmiðum Sameinuðu þjóðanna. Reykjavíkurborg hefur nú hafið innleiðingu 
á þremur ISO stöðlum um sjálfbærar borgir og samfélög. Staðlarnir samanstanda hver 
um sig af 60-100 mælikvörðum í 17 yfirflokkum sem stýra og mæla frammistöðu borga 
á hverju áherslusviði fyrir sig. Vottun verður svo veitt árlega eftir því hve mörgum 
mælikvörðum verður skilað inn hverju sinni.  

Fyrsta staðlinum, ISO 37120 um þjónustuveitingu borgarinnar og lífsgæði íbúa hennar, 
hefur verið skilað til samtakanna World Council on City Data (WCCD) en þau aðstoða 
borgina í þessu verkefni. Unnið er nú úr athugasemdum nokkurra mælikvarða og ef 
engu þarf að bæta við þá yfirferð fara niðurstöðurnar til óháðs þriðja aðila sem veitir 
borginni vottun. Innleiðing annars staðalsins, ISO 37122, um snjallvæðingu 
borgarinnar er samtímis þessu nýhafin. Markmið Reykjavíkurborgar með innleiðingu á 
snjallstaðlinum er að mæla árangur og þroskaferli borgarinnar sem snjallborg. Þá er 
m.a. átt við framvindu deili- og hringrásahagkerfisins og framsækni í nýjungagjörnum 
lausnum. Niðurstöðurnar verða nýttar til þess að fylgjast með stöðu borgarinnar á 
alþjóðavísu í gegnum samanburðargrunn WCCD, sem leiðarljós í því að betrumbæta 
borgarumhverfið á snjallan hátt og til þess að kortleggja Heimsmarkmiðavinnu 
borgarinnar. 

Það sama á við um þriðja staðalinn, ISO 37123 um viðnámsþrótt (resilience) 
borgarinnar, en innleiðing hans hefst í lok ársins 2021. Með viðnámsþrótti er átt við að 
borgin geti aðlagað og jafnað sig fljótt á þeim höggum sem hún gæti orðið fyrir af 
völdum náttúruhamfara eða manna. t.d. jarðskjálftum, eldgosum, heimsfaröldrum líkt 
og COVID 19, fjármálakreppum, netárásum og fleira. 

https://reykjavik.is/frettir/sjalfbaer-og-snjoll-borg

8 Samantekt 
Yfirliti yfir innleiðingu Græna plansins á fyrsta ársfjórðungi ársins 2021 er ætlað að 
veita greinargóða yfirsýn yfir stöðu innleiðingarinnar og framkvæmd einstakra aðgerða 
og áætlana. Mikil vinna hefur verið lögð í bregðast við þeim efnahagslegu áföllum sem 
kórónaveirufaraldurinn hefur haft í för með sér og í að taka markviss skref til að 
framtíðarsýn Græna plansins geti orðið að veruleika. Þannig endurspeglar 
ársfjórðungsskýrslan öfluga fjárfestingu í grænum samgöngum, grænum innviðum, 
grænum hverfum, grænni nýsköpun og grænum störfum sem ætlað er að auka lífsgæði 
fólks í borginni og gera Reykjavík að enn betri stað til að búa og starfa.  

Ítarlegt yfirlit yfir stöðu aðgerða Græna plansins árið 2021 má sjá í viðauka við 
ársfjórðungsskýrsluna.  

